ការសម្ភាសន៍របស់អ៊ុំតាត លឹម
ក៖ អ្នកសម្ភាសន៍ឈ្មោះ ហេង សុវណ្ណនរិន្ទ    ខ៖ អ្នកត្រូវគេសម្ភាសន៍ឈ្មោះតាត លឹម
ពត៌មានសង្ខេបរបស់អ៊ុំតាត លឹម
អ៊ុំប្រុសតាត លឹមជាអ្នកខេត្តសៀមរាបតាំងតែពីគាត់ចាប់កំណើតមកម្ល៉េះ ហើយសព្វ
ថ្ងៃនេះគាត់មានអាយុជិត៦០ឆ្នាំហើយ គាត់មានបងប្អូនចំនួន៧នាក់ហើយគាត់ជាកូនពៅ
នៅក្នុងគ្រួសាររបស់គាត់។ តែជាអកុសលគាត់បានបាត់បង់បងប្អូនអស់ចំនួន៥នាក់ក្នុង
សម័យកាលដ៏សែនឃោរឃៅរគឺសម័យប៉ុល ពត។ គាត់មិនបានចូលរៀនសូត្រទេដោយ
សារតែប្រទេសជាតិមានសង្គ្រាមជាហូហែរ គាត់បានឆ្លងកាត់នូវឧបសគ្គជាច្រើនក្នុងជីវិត
របស់គាត់។
ក៖ បាទជាដំបូងខ្ញុំសូមថ្លែងអំណរគុណដល់អ៊ុំដែលបានឲ្យខ្ញុំសម្ភាសន៍ពីប្រវិត្តរបស់
អ៊ុំហើយការសម្ភាសន៍ណឹងត្រូវបានរៀបចំដោយសាកលវិទ្យាល័យមួយដែលមានឈ្មោះថាព្រីហាំយ៉ង់ដែលនៅឯសហរដ្ឋអាមេរិក។ បាទ គោលបំណងរបស់សាកល
វិទ្យាល័យគឺចង់សម្ភាសន៍ប្រវិត្តប្រជាជនខ្មែរ ដើម្បីរក្សារទុកប្រវិត្តប្រជាជនខ្មែរដើម្បីឲ្យ
កូនចៅជំនាន់ក្រោយរបស់ពួកគាត់អាចស្គាល់ពីប្រវិត្តរបស់ជីដូនជីតាហើយរៀនអំពីប្រវិត្តរបស់ពួកគាត់ណាអ៊ុំ បាទហើយចឹងនៅពេលដែលខ្ញុំសម្ភាសន៍អ៊ុំចប់ ខ្ញុំនឹងដាក់ការសម្ភាសន៏របស់អ៊ុំណឹងនៅក្នុងវេបសាយរបស់សាលាដែលមានឈ្មោះថា www.cambodiaoralhistory.byu.eduណាអ៊ុំ ចឹងតើអ៊ុំយល់ព្រមឲ្យខ្ញុំដាក់
សម្ភាសន៍របស់អ៊ុំចូលទៅក្នុងវេបសាយរបស់សាលាទេអ៊ុំ?
ខ៖ បាទ យល់ព្រម។
ក៖ បាទចឹងសម្រាប់ថ្ងៃខែដែលខ្ញុំសម្ភាសន៍នេះគឺ នៅថ្ងៃទី០៩ ខែកញ្ញា ឆ្នាំ២០២០ ហើយការសម្ភាសន៍នេះត្រូវបានធ្វើឡើងនៅភូមិចុងខ្វៀង សង្កាត់គោកចក
ស្រុកសៀមរាប ខេត្តសៀមរាប ហើយខ្ញុំជាអ្នកសម្ភាសន៍ឈ្មោះហេង សុវណ្ណនរិន្ទ
ហើយអញ្ចឹងខ្ញុំចង់ដឹងថាតើអ៊ុំមានឈ្មោះពេញឈ្មោះអ្វីដែរអ៊ុំ?
ខ៖ ឈ្មោះ តាត លឹម។
ក៖ ចុះអ៊ុំមានឈ្មោះហៅក្រៅទេអ៊ុំ?

ខ៖ ឈ្មោះហៅក្រៅឈ្មោះសេង ចាន់ធី ឈ្មោះទាហាន។
ក៖ ចុះមានឈ្មោះហៅក្រៅផ្សេងទៀតទេអ៊ុំ?
ខ៖ អត់ទេ។
ក៖ ដូចជាយើងនៅផ្ទះយើងហៅឈ្មោះផ្សេងអីចឹងមានទេអ៊ុំ? ចុះឆ្នាំនេះអ៊ុំមានអាយុ
ប៉ុន្មានហើយអ៊ុំ?
ខ៖ ៦០ឆ្នាំ ខ្ញុំកើតនៅឆ្នាំ១៩៥៩ ដូចជា៦០ឆ្នាំគត់
ក៖ ហើយអ៊ុំចាំឆ្នាំខ្មែរអ៊ុំកើតនៅឆ្នាំណាដែរអ៊ុំ?

ខ៖ ឆ្នាំខ្មែរ ឆ្នាំជូត។
ក៖ ចុះអ៊ុំមានស្រុកកំណើតនៅឯណាដែរអ៊ុំ?

ខ៖ នៅនេះឯង នៅសៀមរាប។
ក៖ ចុះអ៊ុំមានបងប្អូនចំនួនប៉ុន្មាននាក់ដែរអ៊ុំ?

ខ៖ បងប្អូន៧នាក់។
ក៖ អ៊ុំជាកូនទីប៉ុន្មានដែរ? មានប្រុសប៉ុន្មាន ស្រីប៉ុន្មានដែរអ៊ុំ?
ខ៖ កូនពៅគេ ប្រុស៣ ស្រី៤។
ក៖ ចុះអ៊ុំអាចប្រាប់ឈ្មោះទាំងអស់របស់បងប្អូនអ៊ុំបានទេ? ចាំឈ្មោះពួកគាត់ទាំងអស់
អាចប្រាប់បានទេ?
ខ៖ បងខ្ញុំឈ្មោះ តាត លួង  បន្ទាប់មកតាត ប៉ាច ស្រី តាត ប៉ាច រួច តាត ប៉ាន់ តាត ប៉ាន់
រួច តាត ភឿន តាត ភឿនរួចបានតាត វេរ ប្រុស តាត វេរ រួចតាត គង់ តាត គង់ រួចបាន
ខ្ញុំ។
ក៖ អញ្ចឹងអ៊ុំមានចាំសាច់រឿងអ្វីខ្លះជាមួយបងប្អូនរបស់អ៊ុំ តាំងពីក្មេងៗមកទេ អ៊ុំធ្លាប់ធ្វើ
អ្វីខ្លះដែរជាមួយគ្នា?
ខ៖ បងខ្ញុំវាទាំងអស់នោះនៅខាងសម័យនៅខាងតំបន់ឆ្នាំ១៩៧០ ៧១ ៧២ បងខ្ញុំនៅ
ខាងនេះមួយនៅខាងតំបន់ លន់ ណុល មួយណានៅខាងសាធារណរដ្ឋខ្មែរមួយ ផុត
ពីនោះនៅខាងតំបន់រំដោះទាំងអស់ ដល់ពេលដាច់ឆ្នាំ១៩៧៥មកបងខ្ញុំត្រូវគេជម្លៀស
នៅខាងបន្ទាយស្រី អត់បាយស្លាប់នៅឯណោះឯងបាត់ទាំងខ្មោចបាត់ទាំងអី លង់ទឹក
ងាប់អត់បាយហូបនៅខាងបន្ទាយស្រីតែខ្ញុំទៅរកបានឃើញឆ្អឹងបានយកមកធ្វើបុណ្យ
ពួកខ្ញុំទៅនៅខាងភូមិសង្កាត់សង្វើយ ស្រុកជីក្រែង ខេត្តសៀមរាបនោះទៅដល់នោះ
តាំងពីឆ្នាំ១៩៧២ទៅចប់សង្គ្រាមទៅឆ្នាំ១៩៧៥ វាមិនចប់សង្គ្រាម ជ័យជំនះ១៧ មេសា
ឆ្នាំ១៩៧៥ ចប់សង្គ្រាមទៅពួកខ្ញុំនៅតែនោះឯង នៅចល័តនោះឯង អូ! នៅនោះព្រឹត្ត
ការណ៍វេទនាដល់ហើយ ឃើញតែគេ កាលនៅជាមួយតែមិនបានឃើញគេវាយផស់!
ផងណា អូនឯដែលស្គាល់ទំនប់ម្កាក់ទេ។
ក៖ បានលឺអ៊ុំទំនប់ម្កាក់។
ខ៖ ទំនប់ម្កាក់នៅក្នុងស្រុកជីក្រែង ចុងឆ្នាំ១៩៧៥ ឆ្នាំ១៩៧៦ ខ្ញុំនៅនោះផ្ទាល់ តែតំបន់
ពួកគេហៅថាពួក១៧មេសាណាទៅនៅជាមួយខ្ញុំណឹងឯង តែមិនដឹងគេយកទៅណា
ទេ បើថារែកដីជាមួយគ្នាជុំគ្នាចេះឃើញបានមួយថ្ងៃ ពីរថ្ងៃបាត់ បាត់មួយ បាត់ពីរ
ស្អាតៗ។
ក៖ បាត់ណឹងគេយកទៅសម្លាប់?
ខ៖ មិនដឹងគេយកទៅធ្វើអី គេមិនឲ្យយើងដឹងឯណាព្រោះគេនៅផ្សេងយើងនៅផ្សេង
ពួក១៧ មេសានោះ ឃើញតែទ្រនាប់ជើងឃើញអីចឹងទៅយើងអត់ដែលមានស្បែក
ជើងពាក់ទេ អាខាងណេះពាក់តែកង់ឡានណឹង បើខាងលន់ ណុលគេមានអាស្បែក
ជើងផ្ទាត់ ប៉ះពេលណាគេមានច្រើនទៅគេឲ្យទៅ យូរៗបាត់មួយ យូរៗបាត់ពីរ ឆ្នាំ
១៩៧៦ ខ្ញុំទៅនៅជួសជុលអាទំនប់ម្កាក់នេះឯងនៅជួលជុលវា ឆ្នាំ១៩៧៥ ឆ្នាំ១៩៧៦
ទៅដល់ពេលយូរៗក៏បាត់អស់ក៏បានគេបំបេក ដល់យូរបានគេឲ្យបំបែកទៅនៅខាង
ឃុំខ្ញុំ ឃុំសង្វើយគេបំបែកអ្នក១៧ មេសា អ្នកដែលជាប់និន្នាការធ្ងន់ៗ គេឲ្យទៅនៅ
ខាងព្រៃប្រស់ កុំថាឡើយតែអ្នកទៅពីខាងអ្នកតំបន់រំដោះ សូម្បីតែអ្នកដែលនៅខាង
តំបន់ចាស់ ដែលគេហៅថាពួកតំបន់ចាស់ណាមិនមែនពួក១៧ មេសាទេ ពួកតំបន់
ចាស់ឲ្យតែជាប់និន្នាការ គេសម្ភាសន៍ឧទាហរណ៍ថាគ្រូឯងចេះមានឪធ្វើមេឃុំពីសង្គម
ឬមួយក៏រដ្ឋធិការ ដែលគេហៅថាសក្តិភូមិណា សក្តិភូមិបានន័យថាអ្នកដែលធ្លាប់ធ្វើការ
ចាស់ រដ្ឋាធិការកាលនោះគេហៅរដ្ឋធិការចាស់ ពួករដ្ឋធិការចាស់គេប្រមូល គេប្រមូល
គេឲ្យទៅនៅឯព្រៃទ្រិបឯលើទំនប់ម្កាក់គេយកទៅដក់មួយឡែក អ្នកដែលជាប់ធ្វើមេ
ឃុំ ធ្វើអីឆ្លងគេអស់ហើយ ចុះពួកប៉ុល ពត ពួកខ្មែរក្រមពូកែសួរចម្លើយណាស់ ពួកខ្ញុំ
នៅជាកុមារ ពួកខ្ញុំនៅរហូតដល់ឆ្នាំ ១៩៧៥ ១៩៧៦ហើយគេជម្លៀសទៅពីនេះគេឲ្យ
នៅជាមួួគ្នាដែរ ប៉ុន្តែគេមានប៉ុន្តែគេយកទៅព្រៃប្រស់ទាំងអស់ យកទៅព្រៃប្រស់មិនដឹង
ជាងាប់ប៉ុន្មាន រស់ប៉ុន្មាន អូយយើងវេទនាណាស់។ ចុះអូនឯងដែលស្គាល់វត្តព្រៃប្រស់
ទេនៅឯសង្កាត់សង្វើយ។
ក៖ អត់ផង។
ខ៖ វត្តណឹងនៅកណ្តាលទន្លេងដូចវត្តចេតិយទេ ដែលស្គាល់ភ្នំក្រោមទេ?
ក៖ ស្គាល់អ៊ុំ ភ្នំក្រោមស្គាល់។
ខ៖ ដែលឃើញអាវត្តមួយនៅខាងនេះចេតិយទេ?
ក៖ បាទអ៊ុំ។
ខ៖ ដែលឃើញវត្តមួយនៅកណ្តាលទួល វត្តព្រៃប្រស់ចុះឯងនៅកណ្តាលទន្លេ គេយក
ទៅដាក់ចុះឯង គេយកទៅដាក់ចុះឯងជួនកាល ឧត្តមានជ័យណា ពួកឧត្ត្មមានជ័យ
ដែលពួកវាអាខ្លះគេរត់ទៅថៃទៅអាខ្លះវារត់រួច អាខ្លះគេមិនរួចគេយកទៅឯនោះឯង
គេយកទៅខាងជីក្រែង គេយកទៅមានទៅពិបាកសម្លាប់អីយកទៅធ្វើការអត់ឲ្យអីស៊ី
ងាប់ពេញតែទឹកទន្លេ អូយ! ខ្ញុំឃើញផ្ទាល់ ដល់ពេលខ្ញុំចល័តចុះខ្ញុំកាលនោះឆ្នាំ១៩៧៧
ខ្ញុំធំបានចល័ត ចល័តស្រុកកាលនោះចល័តវាមានភូមិ ឃុំ ស្រុក ចល័តស្រុកវាពិសេស
ណា ពួកធំៗណា មានកាចល័តក្រម៉ា ខ្ញុំទៅធ្វើកងចល័តស្រុកបានវាមានសភាពការ
ណ៍មួយកាលឆ្នាំ១៩៧៧នោះ ខែមេសា មានការប៉ះប៉ោ ប៉ះប៉ោមិនដឹងជាអ្នកណាធ្វើឲ្យ
ប៉ះបោ ដូចថាប្រធានកាលណឹងគេហៅប្រធានភូមិគេហៅប្រធានសហករណ៍ណាមាន
អាអ្នកបំផុសឲ្យដេញកាប់អាប្រធានសហករណ៍ណឹងឯង ដេញកាប់អាប្រធានសហ
ករណ៍ណឹងអាខ្លះគ្នារត់រួចក៏រត់រួចអាខ្លះស្រុកភូមិខ្ញុំនៅត្រង់ណឹង គេកាប់ងាប់ម្នាក់ប្រ
ធានសហករណ៍ ដល់ពេលបាត់មួយសន្ទុះស្រាប់តែមិត្តឃើញតែយោធាមិនពីខេត្តកំពង់
ចាម បាសឡើងអាខ្លះរាំធោនណា រាំធោនទៅដល់យោធាគេមកដល់ហ៊ុំវឹប ហ៊ុំវឹបស្រីៗ
ឲ្យទៅផ្ទះ ប្រុសៗគេឲ្យឡើងឡាន។
ក៖ យោធាណឹងប៉ុល ពតណឹងមែនអ៊ុំ?
ខ៖ យោធាណឹងប៉ុល ពតណា មិនដឹងអ្នកណាដែលឲ្យគ្នាយើងដេញកាប់អាប្រធាន
សហករណ៍សហរអីណឹងអត់ដឹងដូចជាមិនឃើញដល់ពេលអាស្រុកប៉ះ អាខ្លះកាន់ខ្វាវ
កាន់អីមកស្រាប់តែយោធាចេញមកចាប់បណ្តោយ ងាប់ច្រើនកាលនោះឯងគេយកមក
ដាក់គុកខេត្តសៀមរាបយើង។
ក៖ សុខាចាស់ណឹងមែនអ៊ុំ?
ខ៖ បាទ ដាក់គុកសុខាចាស់នេះ អ្នកស្រុកខ្ញុំនេះមានបងប្អូនខ្ញុំមានជាប់ម្នាក់ដែរអាខ្លះ
ណាអត់ដឹងអីសោះគេហៅដូចជាគេចង់ប៉ះបោរណា ហើយយោធាគេទៅគេយកមក
ដាក់គុក ឃើញក្បាលខ្មោចណឹងច្រើនកាលណឹងឯង កាលនោះឆ្នាំ១៩៧៧ ខែមេសា
គេថាសភាពការណ៍អានោះព្រឹត្តការណ៍ធំណា ចល័តអីរត់មកផ្ទះទាំងអស់ ប៉ះបោរ
កាលនោះខ្ញុំនៅរហាលព្រួល គេហៅរហាលព្រួលដល់ពេលខ្ញុំរត់មកប្រធានសហករណ៍
ព័ទ្ធអស់ ប៉ះមួយពេលនោះបានចាប់ផ្តើមចាប់។
ក៖ ដូចប្រមូលគ្នាឲ្យគេចាប់ចឹង?
ខ៖ បាទ បាទ ចាប់ផ្តើមចាប់កាលនោះឯង អ្នកណាដែលមិនបានប៉ះបោរក៏រស់ទៅ អ្នក
ណាដែលបានប៉ះបោរគេចាប់មកជាប់គុកនេះឯងឡើង ជាប់គុកងាប់អាឆ្នាំ១៩៧៧ ឆ្នាំ
១៩៧៧ កាលនោះសភាពការណ៍ខែ៤ មេប្រធានសហករណ៍ពេលប្រជុំតែងតែលើក
ឡើងថាគាត់ថាសភាពការណ៍ខែ៤ ដូចអាយើងសម័យនេះដែរ ថ្ងៃ៥ ថ្ងៃ៦ ខែកក្កដា
ចុះឯង អានោះគេមិនមែនជារដ្ឋប្រហារទេ ប្រហែលជាមានបញ្ហារចង់ប៉ះបោរខ្មែរ
ក្រហមវាដឹងពួកអាអ្នកធំៗគ្នាវាណា ដល់ដឹងលើកនេះបានចាប់ផ្តើអាមិត្តស៊ីមិត្តដែរ
លើមុនចាប់តែអ្នកខាងលន់ ណុលទេ លើកនេះឃើញចាប់តាំងពីថ្នាក់សង្កាត់ ថ្នាក់ឃុំ
អីឃើញបាត់បណ្តើរៗចាប់គ្នាវាដូចជាប្រធាន ពីដើមមិញគេមិនដែលហៅអធិបាលគេ
ហៅគណៈស្រុក គណៈស្រុកជីក្រែងអីនោះ ឃើញបាត់ៗចាប់បាត់សូន្យ ហើយសម័យ
នោះឯងមានគេបោះឆ្នោតដែរ អូនឯងដឹងអត់ថាគេបោះឆ្នោត?
ក៖ អត់។
ខ៖ នៅឆ្នាំ១៩៧៦ គេបោះឆ្នោត បោះឆ្នោតជ្រើសតាំងសភា ប៉ុន្តែគេបោះឆ្នោតនោះគេ
ទៅបោះតែម្នាក់ទេ ឈ្មោះមនុស្សតែម្នាក់ទេណា ដូចថាគេបោះឆ្នោតតំណាងស្រុកចេះ
ទៅ តំណាងរាស្ត្រចេះទៅ យើងគេធ្វើរោងមួួយចេះទៅ នេះយើងបោះនោកន្លែងកំពង់ក្តី
នេះគេហៅភូមិកកោះរ។
ក៖ អ៊ុំមានបោះដែរកាលណឹង?
ខ៖ បោះ បោះទៅដល់គេឲ្យឡើងទៅគូសថាឈ្មោះតែម្នាក់នេះឯង មានតំណាងសភា
គេហៅតំណាងសភាប្រជាជនដែរ ប៉ុន្តែពេលបោះទៅដូចជាជាប់នេះឯងសព្វថ្ងៃតាងួន ជា នេះឯង នួន ជានេះតំណាងសភាប្រជាជននោះ ខៀវ សំផនប្រធានគណៈប្រធាន
រដ្ឋ គេបោះឆ្នោតវិទ្យុគេចាក់ផ្សាយច្រៀងឡើងទ្រហឹងដូចយើងបោះឆ្នោតសព្វថ្ងៃ 
ប៉ុន្តែគេធ្វើរោងនោះគេបោះកាលនោះ កាលនោះគេបោះមួយស្រុកបណ្តោយ មួយស្រុកជីក្រែងមានតែមួយកន្លែងទេ បោះនៅភូមិកកោះរដែលខ្ញុំចាំបាន គេបោះ
ឆ្នោតឆ្នាំ១៩៧៦ បោះឆ្នោតរួចបានលឺគេថាសភាពការណ៍ទម្លាក់គ្រាប់បែកនៅសៀម
រាបឆេះឃ្លាំងកាំភ្លើង ចុងឆ្នាំ១៩៧៥ ឡើងឆ្នាំ១៩៧៦ យន្តហោះទម្លាក់អា អូនឯងដឹង
អាកន្លែងអាកប៉ាល់ទម្លាក់ ១០ មករានេះណា។
ក៖ អត់ដឹងផង។
ខ៖ កាំភ្លើងដែលខ្មែរក្រហមដកពីលន់ ណុល ដែលលន់ ណុលទម្លាក់អាវុធទៅមិនយក
កាំភ្លើងទៅដាក់នៅឯឃ្លាំងកប៉ាល់ហោះទម្លាក់ចំ ប៉ុន្តែដូចជាអ្នកមនុស្សនៅទីនោះទេ
ដំណើរ ឆេះកាំភ្លើងឡើងរលាយជាប់គ្នាអស់ កាលដែលគេទម្លាក់ណឹងខ្ញុំនៅឯកើត
ណោះខ្ញុំនៅឯព្រះប្រទល់ខេត្តកំពង់ធំនៅធ្វើការនោះឯងនៅសង្កាត់វែងឬស្សីខ្ញុំអត់
មាននៅទីនេះទេកាលណឹងចុះខ្ញុំទៅតាំងពីឆ្នាំ ៧១ ៧២ ៧០គត់ម្លេ៉ះ រហូតដល់អា
សភាពការណ៍ខែ៤ណឹងឯងបាន បានមកស្រុក បានបានមកផ្ទះវិញគេរៀបចំទៅក៏
កាលនោះងាប់ច្រើន ទាហានលន់ ណុលដែលនៅសល់ក៏បង្ហើយកាលនោះឯង អាខ្លះ
គ្នានៅធ្វើការជាមួយខ្ញុំគ្នាលាក់លៀម មិនដឹងជាទាហានមែនឬពួកវាជម្លៀសទៅពី
សៀមរាបនេះ កាលនោះនៅភូមិខ្ញុំមកឡើងអស់រលីងងាប់កាលនោះឯង ងាប់អា
ខែ៤ ខែ៥ ឆ្នាំ១៩៧៧  គេនោះគឺថាស្នើរទៅដឹងតែសូន្យ ស្នើរទៅដឹងតែសូន្យ ហើយមិន
មិនមែនតែអ្នករដ្ឋធិការ ឬទាហានលន់ ណុលទេណា អ្នកដែលធ្លាប់ធ្វើមិត្តក៏គេយកទៅ
ដែរប្រហែលជាក្បត់គ្នាដំណើរ កាលនោះខ្ញុំនិយាយថាពួកនិរតី ពួកនិរតី និរតីណឹង
ប្រហែលជាពួកតាម៉ុក ខ្មែរក្រហមវាមិនមែនមានតែមួយបក្សឯណា ពួកពាយ័ព្យ ពួក
និរតីណឹងពួកតាម៉ុក ពួកឧត្តណឹងប្រហែលជាពួកកុយ ធួន ស្លាប់អស់ហើយពួកណឹង
ខ្ញុំតែងតែទៅមើលសិល្បអីលឺតែគេនិយាយថាប្រធានភូមិភាគឧត្តឈ្មោះកុយ ធួន ហៅ
ធុច កាលនោះវាមានភូមិភាគអីដូចតែយើងសព្វថ្ងៃដែរតើ មានភូមិភាគឧត្ត វាមានភូមិ
ភាគឧត្ត វាមានភូមិភាគបូពារ។
ក ៖ បាទអ៊ុំបាទ អរគុណច្រើនអ៊ុំ សព្វថ្ងៃបងប្អូនរបស់អ៊ុំគាត់រស់នៅឯណាដែរអ៊ុំ?
ខ៖ ងាប់អស់ហើយនៅតែម្នាក់។
ក៖ បងអ៊ុំណឹងគាត់រស់នៅឯណាដែរអ៊ុំឥឡូវណឹង?
ខ៖ នេះនៅខាងកើតនេះ គាត់ឈឺហើយ។
ក៖ ឥឡូវទាក់ទងជាមួយនឹងម្តាយអ៊ុំវិញ តើម្តាយអ៊ុំគាត់មានឈ្មោះអ្វីដែរអ៊ុំ?
ខ៖ ម្តាយខ្ញុំឈ្មោះស៊ុច មីុ។
ក៖ ហើយគាត់កើតនៅឆ្នាំណាដែរអ៊ុំ? អ៊ុំចាំបានទេ?
ខ៖ អូ! អត់ចាំបានទេភ្លេចអស់ហើយ។
ក៖ ចុះឆ្នាំខ្មែរគាត់កើតឆ្នាំអិីដែរអ៊ុំ?
ខ៖ អត់ដឹងទេ ដឹងថាគាត់ស្លាប់ឆ្នាំ១៩៧២។
ក៖ ចុះម្តាយរបស់អ៊ុំគាត់ជាមនុស្សបែបណាដែរអ៊ុំ? គាត់កាច ឬគាត់ស្លូតដែរអ៊ុំ?
ខ៖ អត់ទេធម្មតា កើតមកខ្ញុំធំឃើញតែគាត់ឈឺរបេង កាលនោះមិនដែលមានថ្នាំរបេង។
ក៖ ចុះអ៊ុំចាំសាច់រឿងអ្វីខ្លះទាក់ទងនឹងជាមួយម្តាយរបស់អ៊ុំតាំងពីក្មេងមកដែរអ៊ុំ?
ខ៖ មិនមានរឿងអីផងម្តាយរបស់ខ្ញុំធ្វើតែស្រែ ខ្ញុំរៀនបានប្រហែលជាមួយខែជាងក៏
រដ្ឋប្រហារនេះឯង វាកាលនោះវាក្របានរៀនផង អាយុឡើងជិត១០ឆ្នាំហើយបានទៅ
រៀនកាលនោះ វាអត់ដឹងថាអ្នកណានាំទៅរៀននៅឯណា ពេលមានគ្រូបង្រៀនគេជួល
ផ្ទះនៅនេះទៅគេចេះតែដេញឲ្យទៅរៀនចេះតែទៅៗ។
ក៖ ចុះឪពុករបស់អ៊ុំគាត់មានឈ្មោះអ្វីដែរ?
ខ៖ ឪពុកខ្ញុំឈ្មោះសាម តាត។
ក៖ ចុះគាត់ណឹងអ្នកសៀមរាបដែរមែនអ៊ុំ?
ខ៖ អ្នកសៀមរាប
ក៖ ចុះឪពុករបស់អ៊ុំជាមនុស្សបែបណាដែរអ៊ុំ? កាចឬក៏ស្លូតដែរអ៊ុំ?
ខ៖ អត់ទេគាត់អ្នកធម៌អាទេ គាត់បួស។
ក៖ ចុះពួកគាត់ទាំងពីរប្រកបមុខរបស់អ្វីដែរអ៊ុំដើម្បីចិញ្ចឹមជីវិត?
ខ៖ ធ្វើស្រែពីដើមមិញ ធ្វើស្រែតាក់តិចមួយរស់ៗ។
ក៖ ចុះអ៊ុំចងចាំសាច់រឿងអ្វីខ្លះដែរទាក់ទងនិងឪពុករបស់អ៊ុំ? គាត់ធ្លាប់ប្រាប់ពីសាច់
រឿងកាលគាត់នៅក្មេងមកកាន់អ៊ុំទេ?
ខ៖ ទេគាត់ លឺតែគាត់និយាយថាគាត់មិនដែលចង់ទៅខាងលន់ ណុលទេគាត់ទៅតាម
តែសម្តេចរត់ចូលព្រៃម៉ាកគី ដាំដើមគ បើសិនជាបងខ្ញុំយកទៅរៀនខាងលន់ ណុល
បើយើងទៅខាងលន់ ណុល  យើងមានសាលារៀនមានអីនៅតែរៀនណាអាក្នុងរយៈ
ពេល៥ឆ្នាំនោះណា ពីឆ្នាំ៧១ដល់ឆ្នាំ៧៥យើងបានរៀន បានចេះដឹងប្រសិនជាយើង
រស់ណា កាលនោះយើងអត់ទាន់គ្រប់អាយុធ្វើទាហានគេអាចលន់ ណុលចាប់ធ្វើ
ទាហានបានទេកាលនោះវានៅតូច។
ក៖ ពេលនោះប្រសិនជាគេចាប់ធ្វើទាហានយើងអាចទៅរៀនកន្លែងគេបាន?
ខ៖ កាលនោះអាយុខ្ញុំអត់ទាន់ដល់ បើដល់ទៅខាងណេះគេចាប់ធ្វើទាហានណា ទៅខាងណោះគេមិនបាច់ចាប់ទេគេយកស្វ័យប្រវិត្តតែម្តង ខាងណាក៏ទាហានដូចគ្នា
តែអាទាហានខាងនេះវាមានប្រាក់ខែ អាទាហានខាងនោះមិនដែលមានអី ពួកអាខាង
រំដោះដែលមានអីតែខោមិនដែលមានស្លៀកផង ផុយឡាអុសយោធាគេនេះខោគេ
រហែកដល់ក្រលែន។
ក៖ ចុះយាយខាងម្តាយរបស់អ៊ុំគាត់មានឈ្មោះអ្វីដែរអ៊ុំ?
ខ៖ ឈ្មោះ ភឹម។
ក៖ ចុះឪពុកខាងម្តាយវិញមានឈ្មោះអ្វីដែរអ៊ុំ? តារបស់អ៊ុំមានឈ្មោះអ្វីដែរ?
ខ៖ ឈ្មោះតាឡុច។
ក៖ ចុះបើគិតដល់ឥឡូវពួកគាត់ប្រហែលជាអាយុប៉ុន្មានហើយអ៊ុំ?
ខ៖ មិនដឹងទេ ប្រហែលជាអាយុ១០០ជាងហើយ។
ក៖ ចុះយាយតាខាងឪពុកវិញមានឈ្មោះអ្វីដែរអ៊ុំ?
ខ៖ ឈ្មោះយាយអោ តាសាម។
ក៖ អញ្ចឹងអ៊ុំមានបងប្អូនឬសាច់ញាតិដែលរស់នៅក្រៅប្រទេសទេអ៊ុំ?
ខ៖ អត់។
ក៖ ចុះភរិយាយរបស់អ៊ុំមានឈ្មោះអ្វីដែរអ៊ុំ?
ខ៖ ឈ្មោះហ៊ាន ទន់។
ក៖ ចុះអ៊ុំមានរៀបការជាមួយភរិយានៅខែណា ឆ្នាំណាដែរអ៊ុំ?
ខ៖ នៅឆ្នាំ១៩៨៥។
ក៖ នៅសៀមរាបនេះមែនទេអ៊ុំ?
ខ៖ បាទ នៅសៀមរាប។
ក៖ អញ្ចឹងការរៀបអាពាហ៍ពិពាហ៍ណឹងរៀបចំឡើងដោយឪពុកម្តាយ ឬក៏រៀបចំឡើង
ដោយចិត្តខ្លួនឯងដែរអ៊ុំ?
ខ៖ អត់បានរៀបផង គ្រាន់តែសែនៗ អត់មានសំបុត្រអាពាហ៍ពិពាហ៍អីផង កាលនោះក្រ។
ក៖ អញ្ចឹងអ៊ុំមានស្គាល់អ៊ុំស្រីបានជួបគ្នានៅឯណា?
ខ៖ នៅភូមិជាមួយគ្នាទេ ជាប់សាច់ញាតិ។
ក៖ ចុះអ៊ុំស្រលាញ់គ្នាដោយរបៀបណាដែរកាលណឹង? និយាយបន្តិចមកប្រវិត្តស្នេហា?
ខ៖ មិនដែលបានស្រលាញ់ទេ អត់បានស្រលាញ់គ្នាប៉ុន្មានទេ។
ក៖ អត់ដែលស្រលាញ់តែអ៊ុំបានកូនប៉ុន្មានហើយអ៊ុំ?
ខ៖ កូន៥នាក់។
ក៖ យ៉ា! អត់ស្រលាញ់កូន៥ហើយ ចុះហេតុអ្វីក៏អ៊ុំជ្រើសរើសរៀបការជាមួយអ៊ុំស្រី
ដែរអ៊ុំ?
ខ៖ មិនដឹងឆ្លើយថាម៉េចទេ។
ក៖ ចុះអ៊ុំចេះអានហើយនិងចេះសរសេអក្សរខ្មែរទេឥឡូវណឹង?
ខ៖ ចេះតិចៗ។
ក៖ ចុះកាលដែលអ៊ុំទៅរៀនណឹងអ៊ុំរៀននៅសាលាណាដែរអ៊ុំ?
ខ៖ រៀនៅសាលាផ្សារថ្មីត្រង់នេះ ស្រុកកំណើតនៅនេះឯងរៀនតាំងពីឆ្នាំមុខឆ្នាំ៧០។
ក៖ កាលណឹងអ៊ុំរៀនថ្នាក់ទី១២មែនទេអ៊ុំ?
ខ៖ រៀនថ្នាក់ទី១២គេហៅថាកុមារដ្ឋាន។
ក៖ បើសិនជាប្រៀបធៀបមកឥឡូវនេះទី១?
ខ៖ រៀននោះមិនបានរៀនយូរ រៀនបានប្រហែលមួយខែ ពីរខែ រដ្ឋប្រហារទៅ។
ក៖ ចុះអ៊ុំមានចេះភាសាអ្វីផ្សេងទេក្រៅពីភាសាខ្មែរយើងទេអ៊ុំ?
ខ៖ អត់ទេ អត់ចេះសោះ។
ក៖ ចុះអ៊ុំមានមិត្តភិក្តដែលស្និតស្នាលធំធាត់មកជាមួយគ្នាដល់ឥឡូវទេអ៊ុំ?
ខ៖ ទេ ដូចមិនដែលមានមិត្តភិក្តប៉ុន្មានមានតែស្គាល់គ្នាធម្មតាៗ
ក៖ ចុះអ៊ុំធ្លាប់ធ្វើស្រែចំការទេអ៊ុំ?
ខ៖ ធ្លាប់ធ្វើតិចៗស្រែ។
ក៖ តើមានផលលំបាកអ្វីខ្លះដែរអ៊ុំក្នុងការធ្វើស្រែចំការអ៊ុំ?
ខ៖ ពិបាកអារឿងអត់ទឹកណា វាអត់មានប្រព័ន្ធស្រោចស្រប់ចាំតែទឹកភ្លៀងបើអត់ភ្លៀង
ក៏អត់ វាអត់មានប្រពន័្ធប្រឡាយអីនៅត្រង់នេះដូចថាវាក្រុុងមិនក្រុងស្រែមិនស្រែវាជា
តំបន់អប្សរាអាជ្ញាធរអប្សរាគេគ្រប់គ្រង នៅមួយជួរនេះដូចថាស្រែមិនស្រែ។
ក៖ ចុះអ៊ុំធ្លាប់ប្រកបមុខរបរជាលក្ខណៈគ្រួសារទេ ដូចជាចិញ្ចឹមគោ ចិញ្ចឹមជ្រូក ចិញ្ចឹមមាន់អីធ្លាប់ទេអ៊ុំ?
ខ៖ អត់ ចិញ្ចឹមក្របីចិញ្ចឹមអីខ្លះដែរ។
ក៖ ចុះអ៊ុំធ្លាប់ប្រកបមុខរបរអ្វីខ្លះដែរអ៊ុំតាំងពីក្មេងរហូតមកដល់ឥឡូវដើម្បីចិញ្ចឹមដែរ
អ៊ុំ? 
ខ៖ អត់មានប្រកបអីផងមានតែធ្វើស្រែចំការតិចៗ ចិញ្ចឹមគោ ចិញ្ចឹមក្របីតិចៗដែរ ហើយនិងលេងភ្លេងការ។
ក៖ អីយ៉ា ចុះអ៊ុំកាន់ឧបករណ៍ភ្លេងអ្វីដែរ?
ខ៖ ភ្លេងការបុរាណទ្រអី ឃឹមអី។
ក៖ អ៊ុំលេងតែឯងទេឬក៏ភរិយាលេងដែរ?
ខ៖ អត់ទេ លេងតែឯង។
ក៖ អញ្ចឹងសូមអ៊ុំរៀបរាប់បន្តិចទៀតមកទាក់ទងនឹងសម័យប៉ុល ពតណាអ៊ុំ តើអ៊ុំបានធ្វើ
អ្វីខ្លះដែរសម័យប៉ុល ពតណឹង? តើគេជម្លៀសអ៊ុំទៅណាទៅណីខ្លះដែរ? ហើយការរស់
នៅប្រចាំថ្ងៃណឹងយ៉ាងម៉េចដែរអ៊ុំ?
ខ៖ ខ្ញុំយោធោប៉ុល ពតក៏មិនបានធ្វើ ធ្វើតែចល័តពីដើមមិញគេហៅចល័ត។
ក៖ ចុះការស់នៅប្រចាំថ្ងៃណឹងយ៉ាងម៉េចដែរអ៊ុំ នៅសម័យប៉ុល ពតណឹង?
ខ៖ ប៉ុល ពតណឹងធម្មតា ជួនកាលអាខែឡើងលានក៏បានបាយស៊ីទៅ អាខែវស្សាអាខែ
យ៉ាប់ ស៊ីអត់ឆ្អែតខ្លះទៅ។
ក៖ ខ្ញុំលឺថាអង្ករមួយកំប៉ុង គ្នាឡើងមិនចេះតិច?
ខ៖ អេ អាណឹងវាមានតាមអាកន្លែងលុតដុំគេ ពួកខ្ញុំអីវាមានកម្រិតស្រាលកម្រិតធ្ងន់
ដែរ។
ក៖ បាទ ចុះកន្លែងអ៊ុំយ៉ាងម៉េចដែរ?
ខ៖ កន្លែងខ្ញុំធម្មតា ដល់ពេលអត់វាចាប់ពីខែនេះទៅចាប់ផ្តើមអត់ហើយខែវស្សា ខែប្រាំងអីវាមានស៊ីធម្មតា កាលនោះមិនដឹងថាស្អីឆ្ងាញ់មិនឆ្ងាញ់ចេះតែស៊ីៗ គ្មាន
ម្សៅស៊ុបគ្មានអី ។
ក៖ ឲ្យតែបានអំបិលកាលណឹងអ៊ុំ?
ខ៖ មិនមែនយ៉ាប់តែអាប៉ុល ពតណាអាមកស្រុកហើយកំពុងតែយ៉ាប់ទៀត ចាប់ពីឆ្នាំ១៩៧៩ មកគេប្រើអាប្រាក់ខែនោះ ដូចជាគេទៅក៥ កអីខ្្ុំទៅដែរតើ។
ក៖ បាទអ៊ុំ ក្នុងជីវិតរបស់អ៊ុំណឹងតើពេលវេលាណាដែលជាពេលវេលាលំបាកជាងគេ
ដែរអ៊ុំ?
ខ៖ លំបាកតែរហូត ទើបតែស្រួចក្រោយអាកិច្ចព្រមព្រៀងក្នុងប៉ារីសណឹងបានបានធូរ
គ្រាន់ ផុតពីនោះខ្ញុំរត់ទៅធ្វើទាហាន ពីដើមមិញធ្វើភូមិ ធ្វើភូមិទៅរើសទាហានឲ្យគេ
ចាប់កូនគេយកទៅធ្វើទាហានសម័យវៀតណាមចូលហើយ ហើយខ្ញុំក៏ធ្លាប់ធ្វើក៥ដែរ
កាលឆ្នាំ១៩៧៥ខ្ញុំទៅក៥ ក៥វេទនាណាស់ដូចជាគេយកទៅជាន់មីង យ៉ាប់តែរហូតមក
ទើបតែបានស្រួលអាមុនបោះឆ្នោតនោះតិចខ្ញុំឈប់ធ្វើទាហាន។
ក៖ អញ្ចឹងតាំងពីក្មេងរហូតមកដល់ពេលនេះ តើជីវិតរបស់អ៊ុំមានការផ្លាស់ប្តូរអ្វីខ្លះ
ដែរអ៊ុំ?
ខ៖ អូ! ពិបាកឈឺផងអីផង វះកាត់២ដង កាលដែលយើងធ្វើទាហាននោះយើងអត់
គោលនយោបាយអីយើងពិបាកពេកយើងកូនច្រើនពេកយើងឈប់ណា ឈប់អាមុន
បោះឆ្នោតឆ្នាំ១៩៩៣បន្តិច មុនដំបូងខ្ញុំទៅក៥មកពីក៥វិញ គេឲ្យធ្វើអនុប្រធានភូមិទៅ
យើងធ្វើទៅយើងពិបាកអារឿងរើសទាហានឲ្យគេណា រើសមិនបានចាប់បណ្តោយ
ចុះមានអ្នកណាស្ម័គ្រ មើលទៅកងព័លទៅអន្លុងវែងចាញ់ងាប់ច្រើនណាស់ យើងឧទាហរណ៍ថាមួយខែគេយក៣នាក់ចេះយើងរកអត់បានមានតែចាប់ ចាប់ទៅខ្លះ
ម៉ែឪគេខឹងទៅខ្ញុំមើលទៅមិនស្រួលទេធ្វើខ្លួនឯងបណ្តោយរត់ធ្វើខ្លួនឯង ទាល់តែអ៊ុន
តាក់មកតើបានខ្ញុំឈប់។
ក៖ តើពេលវេលាណាដែលជាពេលដែលអ៊ុំសប្បាយចិត្តជាងគេក្នុងជីវិតដែរអ៊ុំ?
ខ៖ មិនមានទេ ពីដើមមិញមុនអាកិច្ចព្រមព្រៀងក្រុងប៊ារីសនោះក៏វេទនាដែរ ដល់មក
អាធ្វើភូមិក៏យ៉ាប់ដែរ ងាកតែប្រជុំដឹងតែរើសទាហាន។
ក៖ គេដាក់ផែនការណ៍ឲ្យយើងរើសទាហានម៉ង?
ខ៖ បាទរើសទាហាន អារើសក៏រើសចុះយកទៅដាក់កងពលតាមអន្លុងវែង អាខ្លះទៅ
នៅភ្នំដងរែក ត្រូវមីងត្រូវអីងាប់សុទ្ធតែទាហានខ្មែរកាលនោះមានប្រាក់ខែប៉ុន្មាន។
ក៖ អញ្ចឹងតាំងពីក្មេងមកអ៊ុំធ្លាប់មានក្តីស្រម៉ៃធ្វើអ្វីទេពេលអ៊ុំធំឡើង?
ខ៖ មិនដែលចង់ធ្វើអ្វីទេអត់ចេះបើអត់បានរៀនយើងធ្វើអីកើត បើខ្ញុំទៅខាងលន់ ណុល
ដឹងតែបានរៀនបានដល់់ថ្នាក់ទី៦ ទី៧បានធូរគ្រាន់ បើយើងពីឆ្នាំ១៩៧០មក ឆ្នាំ១៩៧៥
បានយើងចប់ដាច់សង្គ្រាមយើងអាចបាន ជំនាន់ខ្ញុំគេទៅខាងនោះគេរៀនបានចេះដឹង
ព្រោះបើយើងទៅខាងនោះយើងអត់ទាន់គ្រប់អាយុធ្វើទាហានទេ នៅ១០ឆ្នាំជាងកំពង់
តែរៀន បើរៀននៅលន់ ណុល ទម្រាំពីឆ្នាំ១៩៧០ ដល់ឆ្នាំ១៩៧៥ វាល្មមតែមួយចេះដែរ
៤ឆ្នាំ បើមនុស្សនៅខាងនោះគេច្រើនបានធ្វើការងារធ្វើជាគ្រួបង្រៀនធ្វើអី ធ្លាក់ឆ្នាំ
១៩៧៩មកគេកម្រិតវប្បធម៌គេថ្នាក់ទីិ៥ ទី៦ រាប់បញ្ច្រាស់មកវិញចាប់ពីថ្នាក់ទី១០ ទី៩អី
មើលទៅគេយកបានចេះបារាំងតិចៗហើយ ថ្នាកទី១០ ទី៩ ទី៨ ទី៧អីណឹង។
ក៖ កាលណឹងថ្នាក់ទីមួយខ្លាំងជាងគេមែនទេអ៊ុំ?
ខ៖ ថ្នាក់ទី១គេថ្នាក់ទីបញ្ចប់របស់គេ ថ្នាក់ទី១ស្មើនិងថ្នាក់ទី១១សព្វថ្ងៃ ថ្នាក់ទី១២បែប
ថ្នាក់ទីបញ្ចប់យ៉ាង។
ក៖ អូខេ ឥឡូវទាក់ទងនិងចំណង់ចំណូលចិត្តអ៊ុំម្តង  តើអ៊ុំចូលចិត្តពិសារម្ហូបអ្វីជាងគេ
ដែរអ៊ុំ?
ខ៖ ចូលចិត្តតែម្ហូបស្រែៗ។
ក៖ ចុះតាំងពីក្មេងមកអ៊ុំចូលចិត្តស្តាប់ចម្រៀងទេ?
ខ៖ ចូលចិត្តស្តាប់តែបទចម្រៀងបទពីដើម។
ក៖ ចុះអ៊ុំចេះលេងឧបករណ៍តន្ត្រីណឹងប៉ុន្មានឆ្នាំហើយអ៊ុំ?
ខ៖ ចេះ ៤ឆ្នាំ ៥ឆ្នាំហើយ ។
ក៖ បាទហើយកាលអ៊ុំចេះណឹង ចេះមកពីណាដែរអ៊ុំ?
ខ៖ ចេះ ចេះតែរៀនខ្លួនឯងឧបករណ៍នៅនេះតើ។
ក៖ ពេលដែលមានវង់គេអញ្ជើញទៅលេងតាមភ្លេងការភ្លេងអីអ៊ុំទៅៗ?
ខ៖ បាទទៅ តែដល់យើងចាស់ទៅក៏ឈប់ទៅ ទៅលេងនៅប្រាសាទបាខែងតិចៗ។
ក៖ ចុះអ៊ុំតាំងពីក្មេងមកដល់ឥឡូវនេះ អ៊ុំចូលចិត្តលេងល្បែងប្រជាប្រិយអ្វីដែរអ៊ុំ?
ខ៖ មិនដែលបានលេងល្បែងប្រជាប្រិយអីទេ លេងតែលេងឈូង លេខអង្គុញធម្មតា។
ក៖ អ៊ុំមានកូនចំនួនប៉ុន្មាននាក់ដែរអ៊ុំ?
ខ៖ ៦នាក់ ប៉ុន្តែនៅតែ៥នាក់ទេ។
ក៖ បាទមានប្រុសប៉ុន្មាន មានស្រីប៉ុន្មានដែរអ៊ុំ?
ខ៖ ប្រុសតែ១ទេ។
ក៖ បាទ អញ្ចឹងចុងបញ្ចប់តើអ៊ុំមានអ្វីចង់ផ្តាំផ្ញើរទៅកាន់ពួកគេទេអ៊ុំ? ថាពួកគេត្រូវរស់
នៅបែបណា ឬក៏ត្រូវធ្វើជាមនុស្សបែបណាដែរអ៊ុំ?
ខ៖ ចង់ផ្តាំម៉េចគ្រូយើងដឹងថាគេចង់ធ្វើម៉េចហើយ ប៉ុន្តែយើងដែលហ៊ានទៅងើប
ប្រឆាំង។
ក៖ ចង់ផ្តោះផ្ញើរឲ្យកូនចៅខំរៀន?
ខ៖ បាទ ខំរៀនគេម៉េចយើងធ្វើចុះតាមគេ គេក្រោកក្រោកនិងគេ គេអង្គុយអង្គុយនិងគេ កុំឲ្យក្រោកមុនគេ បើក្រោកមុនគេឃើញតែជាប់គុកចេះដឹងចេះតែដឹងហើយប៉ុន្តែថា។
ក៖ បាទចុះអ៊ុំមានអ្វីចង់ផ្តាំផ្ញើរទៅកាន់ពួកគាត់ទេថាពួកគាត់ត្រូវធ្វើបុណ្យធ្វើទាន ឬក៏
រស់នៅបែបណាដែរអ៊ុំ?
ខ៖ ធ្វើបុណ្យធ្វើទានសាងអំពើល្អ ខំរៀនសូត្រ ស្តាប់ចាស់ទុំ។
ក៖ បាទជាចុងបញ្ចប់សូមអរគុណដល់អ៊ុំដែលបានចំណាយពេលដើម្បីឲ្យខ្ញុំសម្ភាសន៍
អ៊ុំណា ហើយខ្ញុំសូមជូនពរឲ្យអ៊ុំមានសុខភាពល្អ មានសុភមង្គល ហើយនិងសុខ
សប្បាយជាមួយនិងក្រុមគ្រួសារអ៊ុំណា។
